
śrīśuka uvāca
ūcaturmṛtakōpāntē patitaṃ mṛtakōpamam Á
śōkābhibhūtaṃ rājānaṃ bōdhayantau saduktibhiḥ Á Á 1 Á Á

kō’yaṃ syāt tava rājēndra bhavān yamanuśōcati Á
tvaṃ cāsya katamaḥ sṛṣṭau purēdānīmataḥ param Á Á 2 Á Á

yathā prayānti saṃyānti srōtōvēgēna vālukāḥ Á
saṃyujyantē viyujyantē tathā kālēna dēhinaḥ Á Á 3 Á Á

yathā dhānāsu vai dhānā bhavanti na bhavanti ca Á
ēvaṃ bhūtēṣu bhūtāni cōditānīśamāyayā Á Á 4 Á Á

vayaṃ ca tvaṃ ca yē cēmē tulyakālāścarācarāḥ Á
janmamṛtyōryathā paścāt prāṅnaivamadhunāpi bhōḥ Á Á 5 Á Á

bhūtairbhūtāni bhūtēśaḥ sṛjatyavati hantyajaḥ Á
ātmasṛṣṭairasvatantrairanapēkṣō’pi bālavat Á Á 6 Á Á

dēhēna dēhinō rājan dēhāddēhō’bhijāyatē Á
bījādēva yathā bījaṃ dēhyartha iva śāśvataḥ Á Á 7 Á Á

dēhadēhivibhāgō’yamavivēkakṛtaḥ purā Á
jātivyaktivibhāgō’yaṃ yathā vastuni kalpitaḥ Á Á 8 Á Á

śrīśuka uvāca
ēvamāśvāsitō rājā citrakēturdvijōktibhiḥ Á
pramṛjya pāṇinā vaktramādhimlānamabhāṣata Á Á 9 Á Á

rājōvāca
kau yuvāṃ jñānasampannau mahiṣṭhau ca mahīyasām Á
avadhūtēna vēṣēṇa gūḍhāviha samāgatau Á Á 10 Á Á

caranti hyavanau kāmaṃ brāhmaṇā bhagavatpriyāḥ Á
mādṛśāṃ grāmyabuddhīnāṃ bōdhāyōnmattaliṅginaḥ Á Á 11 Á Á

kumārō nārada ṛbhuraṅgirā dēvalō’sitaḥ Á
apāntaratamō vyāsō mārkaṇḍēyō’tha gautamaḥ Á Á 12 Á Á

vasiṣṭhō bhagavān rāmaḥ kapilō bādarāyaṇiḥ Á
durvāsā yājñavalkyaśca jātūkarṇyastathā’’ruṇiḥ Á Á 13 Á Á

rōmaśaścyavanō datta āsuriḥ sapatañjaliḥ Á
ṛṣirvēdaśirā bōdhyō muniḥ pañcaśirāstathā Á Á 14 Á Á

hiraṇyanābhaḥ kausalyaḥ śrutadēva ṛtadhvajaḥ Á
ētē parē ca siddhēśāścaranti jñānahētavaḥ Á Á 15 Á Á

tasmādyuvāṃ grāmyapaśōrmama mūḍhadhiyaḥ prabhū Á
andhē tamasi magnasya jñānadīpa udīryatām Á Á 16 Á Á

aṅgirā uvāca
ahaṃ tē putrakāmasya putradō’smyaṅgirā nṛpa Á
ēṣa brahmasutaḥ sākṣānnāradō bhagavānṛṣiḥ Á Á 17 Á Á

itthaṃ tvāṃ putraśōkēna magnaṃ tamasi dustarē Á
atadarhamanusmṛtya mahāpuruṣagōcaram Á Á 18 Á Á

anugrahāya bhavataḥ prāptāvāvāmiha prabhō Á
brahmaṇyō bhagavadbhaktō nāvasīditumarhati Á Á 19 Á Á

tadaiva tē paraṃ jñānaṃ dadāmi gṛhamāgataḥ Á
jñātvānyābhinivēśaṃ tē putramēva dadāvaham Á Á 20 Á Á

adhunā putriṇāṃ tāpō bhavataivānubhūyatē Á
ēvaṃ dārā gṛhā rāyō vividhaiśvaryasampadaḥ Á Á 21 Á Á

śabdādayaśca viṣayāścalā rājyavibhūtayaḥ Á
mahī rājyaṃ balaṃ kōśō bhṛtyāmātyāḥ suhṛjjanāḥ Á Á 22 Á Á

sarvē’pi śūrasēnēmē śōkamōhabhayārtidāḥ Á
gandharvanagaraprakhyāḥ svapnamāyāmanōrathāḥ Á Á 23 Á Á

dṛśyamānā vinārthēna na dṛśyantē manōbhavāḥ Á
karmabhirdhyāyatō nānākarmāṇi manasō’bhavan Á Á 24 Á Á

ayaṃ hi dēhinō dēhō dravyajñānakriyātmakaḥ Á
dēhinō vividhaklēśasantāpakṛdudāhṛtaḥ Á Á 25 Á Á

tasmāt svasthēna manasā vimṛśya gatimātmanaḥ Á
dvaitē dhruvārthaviśrambhaṃ tyajōpaśamamāviśa Á Á 26 Á Á

nārada uvāca
ētāṃ mantrōpaniṣadaṃ pratīccha prayatō mama Á
yāṃ dhārayan saptarātrād draṣṭā saṅkarṣaṇaṃ prabhum Á Á 27 Á Á

yatpādamūlamupasṛtya narēndra pūrvē
śarvādayō bhramamimaṃ dvitayaṃ visṛjya Á

sadyastadīyamatulānadhikaṃ mahitvaṃ
prāpurbhavānapi paraṃ na cirādupaiti Á Á 28 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

ṣaṣṭhaskandhē citrakētusāntvanaṃ nāma pañcadaśō’dhyāyaḥ Á Á

